
[bookmark: _Toc181168483]1	Ansvaret til skuleeigar                                                                                                                 
Eksamen i grunnskulen, som enten er sentralt eller lokalt gitt, er regulert i kapittel ni i opplæringsforskrifta. Utdanningsdirektoratet har ansvaret for å utarbeide eksamensoppgåver og for gjennomføring av sensureringa av sentralt gitt eksamen. Kommunen har det overordna ansvaret for lokalt gitt eksamen, og legg til rette for ei god gjennomføring ved å organisera fordelinga av sensorar mellom skulane og ved å utarbeida retningslinjer for lokalt gitt eksamen.

Gjesdal, Hå, Klepp, Sola og Time kommune utgjer Jærnettverket, som samarbeider om gjennomføringa av lokalt gitt eksamen. Målet med samarbeidet er å yte rettferd for elevane i de fem kommunane, ved at me sikrar lik vurdering på tvers av skular og kommunar. Retningslinjene er utarbeidd på grunn av at kommunelova § 25-1 pålegg kommunen som skuleeigar å ha internkontroll som sikrar at regelverket blir følgt, og fordi Utdanningsdirektoratet anbefaler kommunane å ha utarbeidd retningslinjer for lokalt gitt eksamen. Jærnettverkets retningslinjer er ein reiskap som skal bidra til lik forståing for prosessen før, under og etter eksamen. Retningslinjene er forpliktande for skulane som inngår i Jærnettverket. 

Privatskulane som er lokalisert i dei fem kommunane er invitert til å delta i Jærnettverkets samarbeid om lokalt gitt eksamen. Ved å delta i eksamenssamarbeidet, forpliktar privatskulane seg til å følge retningslinjene, på lik måte som dei offentlege skulane.

[bookmark: _Toc181168484]2	Ansvaret til rektor                                                                                                                 
Rektor har ansvar for at lokalt gitt eksamen blir gjennomført på ein forsvarleg måte. 
Rektor skal prøva å gje frå seg fleire sensorar enn skolen sjølv melder behov for, og at sensorane dekker ei viss bredde av fag. Dersom det manglar eksterne sensorar i enkelte fag, kan rektor bli beden om å finna ein som kan stilla som ekstern sensor i det aktuelle faget. Mangel på ekstern sensor i enkelte fag kan føra til at rektor må gjera endringar i eksamenstrekket.
Rektor har ansvar for å oppdatera faglærarane på gjeldande retningslinjer, og for at framdriftsplanen blir følgt.
[bookmark: _Toc181168485]3	Lokalt gitt eksamen                                                                                                                 
Lokalt gitt eksamen har to variantar: munnleg eksamen og munnleg-praktisk eksamen.
Munnleg eksamen kan vare inntil 30 minutt per elev. Munnleg-praktisk eksamen kan vare inntil 45 minutt per elev. Ved munnleg-praktisk eksamen skal eleven gjennomføra ei praktisk oppgåve som skal sjåast i samanheng med samtalen med sensorane. 

[bookmark: _Toc181168486]4	Før eksamen
[bookmark: _Toc181168487]4.1	Prøveeksamen
I løpet av 10. trinn skal skulane arrangera prøveeksamen, der føremålet er at vurderingssituasjonen skal vera mest mogleg lik lokalt gitt eksamen. Ettersom den enkelte elev enten har munnleg eller munnleg-praktisk prøveeksamen, må skulen sørge for at elevane blir førebudd på den andre vurderingsvarianten gjennom opplæringa i faga. 
Prøveeksamen er eit ledd i skulen sitt arbeid med å gjera eleven kjend med eksamensordninga. Skulen skal sørge for at elevane og dei føresette får:
· informasjon om sentralt gitt og lokalt gitt eksamen
· informasjon om moglegheita for å søke særskilt tilrettelegging ved eksamen, og om moglegheit til å klage på enkeltvedtaket
· informasjon om klagerett på gjennomføringa av lokalt gitt eksamen.
I tillegg må elevane få:
· erfaring med munnleg og munnleg-praktisk vurderingsform, blant anna med bruk av tekniske hjelpemidlar
· vite kva plagiering og juks ved eksamen er, og om konsekvensar av dette
[bookmark: _Toc181168488]4.2	Trekk til eksamen
Kommunen kan delegera eksamenstrekket til rektor. Alle fag som har eksamen som vurderingsform, skal over tid trekkjast ut. Trekket skal vera tilfeldig, men skulen skal samtidig sjå til at eksamenstrekket blir fordelt på alle faga over tid. Kommunen skal sjå til at denne fordelinga på fag over tid blir gjort på skulane. Ved friskulane er det skulen sitt styre som har skuleeigaransvaret.
Eit eksamensparti ved munnleg eksamen skal bestå av ca. ti elevar. Eit eksamensparti ved munnleg-praktisk eksamen bør ikkje overstige sju elevar. Me kan avvike frå dette talet når det ikkje finst andre moglegheiter. Eit eksamensparti kan ikkje delast mellom ulike fag.
[bookmark: _Toc181168489]4.3	Sensorar
Det skal alltid vera to sensorar. Ein av sensorane skal vera ekstern. Den andre sensoren er som oftast faglæraren til eleven, men treng ikkje å vera det. I retningslinjene kallar me desse to rollane for faglærar og ekstern sensor.
Den eksterne sensoren må undervisa eller ha undervist i faget, og må ha god kjennskap til læreplanen i faget.
[bookmark: _Toc181168490]4.4	Faglærar eller ekstern sensor er sjuk
Dersom ekstern sensor blir sjuk like før eksamensdagen eller på eksamensdagen, må ekstern sensor straks gi beskjed til rektor på eksamensskolen. Rektor tek kontakt med eksamensansvarleg i Jærnettverket.  
Dersom faglærar blir sjuk like før eksamensdagen eller på eksamensdagen, forsøker rektor først å finne ein erstatning på eigen skole. Dersom det ikkje er mogleg, skal rektor kontakte eksamensansvarleg i kommunen, som kan vere behjelpeleg med å skaffe ein faglærar frå ein annan skole i kommunen. Ver merksam på at sjuk faglærar ikkje automatisk fører til at eksamen blir avlyst. Dersom faglærar er sjuk og ein annan faglærar må påta seg oppgåva, er det ein føresetnad at læraren har undervist i faget ut frå gjeldande læreplanverk. 
Dersom ekstern sensor blir sjuk tidlegare enn to dagar før eksamensdagen, og det er utsikt for at sjukdomen kan forhindre eksamensgjennomføringa, må ekstern sensor så raskt som mogleg gi beskjed til rektor på eksamensskolen. Rektor på eksamensskolen tek så raskt som mogleg kontakt med eksamensansvarleg i eigen kommune, som vidareformidlar informasjonen til koordinatoren i Jærnettverket. Rektor ved privat skole tek direkte kontakt med koordinatoren i Jærnettverket.   
[bookmark: _Toc181168491][bookmark: _Hlk149642172]4.5	Informasjon til faglærar og ekstern sensor
Faglærar og ekstern sensor får melding om trekkfag ti arbeidsdagar før eksamensdagen. Dei har teieplikt om dette. I perioden fram til eksamen gjer faglærar og ekstern sensor nødvendige avklaringar og førebur seg. Faglærar har hovudansvaret for å ta kontakt, og bør etablera denne kontakten så raskt som mogleg. 
Informasjon om kva elevar som skal ha eksamen i faget får faglærar vita samtidig med elevane. Rektor bør ha sett saman eksamenspartia i god tid før denne informasjonen blir gitt.
[bookmark: _Toc181168492][bookmark: _Hlk149642198]4.6	Fagrapporten
Faglærar har ansvar for å utarbeida ein fagrapport som dekker dei tre åra på ungdomstrinnet, helst i samarbeid med elevane. Innhaldet i fagrapporten må visa breidde, det vil seie dekkje dei samla kompetansemåla i faget, og i tillegg henge saman med teksten om faget i læreplanen. Fagrapporten skal vera i samsvar med opplæringa elevane har fått, og skal ta for seg kva faglege tema/område elevane har arbeidd med, korleis elevane har arbeidd med faget, og kva kjenneteikn på måloppnåing faglæraren har lagt til grunn. Dette må sjåast i lys av kompetansemåla og teksten om faget i læreplanen. I tillegg må fagrapporten gje informasjon om kva kjelder og læremidlar elevane har arbeidd med.
Skulane i Jærnettverket skal nytte felles mal for fagrapport, kor det er lagt opp til at rektor på den einskilde skule avgjer om skulen skal nytte alternativ A eller B. På den måten sikrar me at føremålet til fagrapporten blir oppfylt, nemleg:
· gje elevane ei god oversikt over fagområde som kan vera aktuelle til eksamen.
· hjelpa ekstern sensor til å finna og å vurdera eleven sin kompetanse.
· dokumentera at elevane har fått ei opplæring som er i tråd med krava til læreplanen.
Fagrapporten skal leverast til rektor i april, jf. årshjulet. Rektor, som har det overordna ansvaret for at opplæringa og vurderingspraksisen er i tråd med lov og forskrifter, har ansvar for å følge opp i tilfelle ein fagrapport ikkje samsvarer med forventa nivå. 
Ekstern sensor må få oversendt fagrapporten så raskt som mogleg etter at ekstern sensor og faglærar har oppretta kontakt. Dersom ekstern sensor meiner at fagrapporten er for snever, må ekstern sensor melde frå om dette i den digitale evalueringa som skal utfyllast etter gjennomført eksaminering. Jærnettverket gir informasjonen til den aktuelle skolen, slik at faglærar og rektor kan vurdere om innspela skal danne grunnlag for endra praksis i kommande skoleår. 
I ein situasjon kor ekstern sensor sjølv nyttar alternativ A for sine elevar, er det forventa at ekstern sensor kan tilpasse seg til ein eksamensskule som nyttar alternativ B. Og omvendt.  
Like etter at elevane har fått informasjon om trekkfag, skal dei få utlevert fagrapporten som høyrer til faget dei skal ha eksamen i. For at elevane skal få eit eigarskap til fagrapporten, er det viktig at den vert skriven på ein slik måte at den er forståeleg.
[bookmark: _Toc181168493][bookmark: _Hlk149642293]4.7	Eksamensoppgåva
I god tid før eksamen skal ekstern sensor få moglegheit til å kome med innspel til eksamensoppgåvene. Ved usemje har ekstern sensor det siste ordet. Dersom det i diskusjonen mellom faglærar og ekstern sensor oppstår usemje knytt til regelverket, bør rektor på skolen som skal arrangere eksamen bli kobla inn.  
Eksamensoppgåvene skal bli utforma på ein slik måte at elevane blir prøvd i ein så stor del av læreplanen til faget som mogleg. Ei eksamensoppgåve tek utgangspunkt i eit tema eller ein problemstilling. Eksamensoppgåva skal ha åpning for at eleven kan ta eigne val knytt til vinkling og korleis eksamen skal bli organisert. 
Munnleg-praktisk eksamen skal vise at det munnlege og praktiske er kobla saman. Det må komme fram både i eksamensoppgåva og på eksamensdagen. At det munnlege og det praktiske skal sjåast i samanheng, betyr at det ikkje er meininga at det skal vere ein markert skilnad mellom desse. 
Ettersom det praktiske også må komme fram i eksamensoppgåva ved munnleg-praktisk eksamen, skal eleven gis høve til å førebu seg på praktiske sider ved faget. På den andre sida må eleven rekne med å møte spørsmål og utfordringar av praktisk art på eksamensdagen som ikkje har vore direkte knytt til eksamensoppgåva.      
Faglæraren kan legge ved eller vise til utvalde kompetansemål i eksamensoppgåva. Om faglæraren gjer det, må det presiserast for elevane at eksamen ikkje utelukkande er ein samtale med faglærar og ekstern sensor om eksamensoppgåva. I mange tilfelle vil eksamensoppgåva vere eit utgangspunkt for en breiare fagleg samtale som omfattar også andre delar av læreplanen enn dei kompetansemåla som faglæraren eventuelt har gitt råd om at kan vere aktuelle. Elevane skal vere budd på å bli prøvd i delar av læreplanen som ligg utover avgrensinga i eksamensoppgåva. Det heng saman med prinsippet om at eleven skal ha moglegheit til å vise kompetanse i ein så stor del av faget som mogleg.

Det er viktig at eleven er medviten om kva for nokre delar av læreplanen som vil vere mest aktuelle. Dette følger av eleven skal gjere eigne val knytt til vinkling og organisering. Eleven kan likevel ikkje se bort frå at det er mogleg å bli vurdert opp mot alle kompetansemåla i læreplanen. Dette følger av at kompetansemåla skal sjåast i samanheng, ikkje bli arbeidd med eitt og eitt, og at kompetansemåla skal sjåast i lys av teksten om faget i læreplanen.  

[bookmark: _Toc181168494]4.8	Forholdet mellom fagrapporten og eksamensoppgåva 
Fagrapporten, som er eit arbeidsdokument for elev og lærar i det daglege, er ein oversikt over eleven sitt arbeid i faget gjennom skoleåret. Eksamen er ei anna vurderingsform enn undervegs- og standpunktvurderingane, sjølv om også denne tek utgangspunkt i læreplanen til faget. Eksamensoppgåvene kan ha likskap med oppgåver som er gitt elles i skoleåret, men det er viktig at eksamensoppgåvene er utforma slik at elevane opplever at dei møter ei ny oppgåve ved eksamen. På den måten unngår vi at elevar har øvd på eksakt den same oppgåva som dei har arbeidd med tidlegare, og slik sikrar vi at elevar i dei fem kommunane i Jærnettverket stiller med eit så likt utgangspunkt som mogleg når dei møter eksamensoppgåvene.   
Fordi fagrapporten gjenspeiler kva elevane har arbeidd med i løpet av tre år, skal den dekke læreplanen i sin heilskap (kompetansemåla sett i samanheng, og sett i lys av det som står om faget i læreplanen). I ein situasjon kor ekstern sensor opplever at fagrapporten i sitt utval og sine avgrensingar er for snever, skal ikkje det føre med seg at faglærar og ekstern sensor under eksamen blir avgrensa i sin moglegheit til å vurdere en elev sin kompetanse i en så stor del av læreplanen som mogleg. Det er med andre ord slik at ein snever fagrapport i prinsippet ikkje kan føre til at delar av faget ikkje blir teke opp i samtalen med eleven. 

[bookmark: _Toc181168495][bookmark: _Hlk149642436]4.9	Rammer for lokalt gitt eksamen
[bookmark: _Toc181168496]4.9.1	Ikkje eksamen på måndag 
Skulen kan ikkje gjennomføra lokalt gitt eksamen med førebuingsdel på måndagar, eller første dag etter offentleg heilagdag eller høgtidsdag.
[bookmark: _Toc181168497][bookmark: _Hlk149642475]4.9.2	48 timer før eksamen – informasjon om trekkfag
Skulen skal gje elevane melding om kva fag dei har trekt 48 timar før eksamen startar. Elevane og faglærarane skal som hovudregel[footnoteRef:1] få informasjonen ca. kl. 09.00. Laurdagar, heilagdagar eller høgtidsdagar tel ikkje med. I år (eksamen 2026) vil me prøva ut at elevar som skal ha munnleg-praktisk eksamen skal få 48 timars førebuingstid. Dette skal evaluerast etter eksamen er gjennomført.   [1:  Rektor på eksamensskulen kan, for eitt eller fleire eksamensparti, avvika frå ca. kl. 09.00 som tidspunkt for informasjon om trekkfag, informasjon om eksamensoppgåve, og for oppstart av eksamen for den første kandidaten. Avviket bør ikkje vera for stort, og det vil vera avhengig av at ekstern sensor godtek avviket. Rektor skal ikkje leggja press på den eksterne sensoren om å avvika frå hovudregelen.] 

Elevar som skal ha munnleg-praktisk eksamen skal samtidig trekkja eksamensoppgåva si. Det vil seia 48 timar før eksamen startar. Førebuingsdelen til elevar med munnleg-praktisk eksamen startar straks etter at elevane med munnleg-praktisk eksamen har trekt eksamensoppgåve.
Førebuingsdelen er ein obligatorisk skuledag der elevane jobbar med eksamensoppgåva dei har trekt. Jærnettverket definerer «obligatorisk skuledag» som ein halv skuledag. Deretter kan elevane, etter avtale med faglærar, fortsette, førebuingane sine for eksempel på skulen eller heime. Dersom faglærar meiner at det er forsvarleg, kan ein elev opphalde seg heile førebuingsdagen heime. 

[bookmark: _Toc181168498][bookmark: _Hlk149642517]4.9.3	24 timar før eksamen - førebuingsdel
Førebuingsdelen for elevane startar 24 timar før eksamen. Det betyr at elevane skal trekke eksamensoppgåva si ca. kl. 09.00. Det er ikkje åpning for at elevane får velge oppgåve sjølv.
[bookmark: _GoBack]Førebuingsdelen er ein obligatorisk skuledag der elevane jobbar med eksamensoppgåva dei har trekt. Jærnettverket definerer «obligatorisk skuledag» som ein halv skuledag. Deretter kan elevane, etter avtale med faglærar,  fortsette førebuingane sine for eksempel på skulen eller heime. Dersom faglærar meiner at det er forsvarleg, kan ein elev opphalde seg heile førebuingsdagen heime. 
[bookmark: _Toc181168499][bookmark: _Hlk149642542]4.9.4	Rettleiing i førebuingsdelen
Rettleiing frå faglærar bidreg til tryggleik for elevane. I førebuingsdelen har elevane rett på rettleiing og tilgang til hjelpemidlar. Faglæraren si oppgåve er å legge til rette for at eleven kan ta styringa på sin eksamen, ved at eleven sjølv reflekterer seg fram til løysningar på tema/problemstilling i oppgåva.
I førebuingsdelen bør eleven ta stilling til eventuell bruk av digital presentasjon og om han eller ho skal ta med seg notater, kjelder eller andre lovlege hjelpemidlar på eksamensdagen.  
[bookmark: _Toc181168500][bookmark: _Hlk149642566]4.10	Lyttemateriell i engelsk og framandspråk
Til munnleg eksamen kan lytteforståing verta vurdert på ulike måtar, for eksempel gjennom interaksjon under samtalen og ved bruk av ulikt lyttemateriell.
Lyttemateriell kan nyttast etter initiativ frå eleven, som sjølv kan ta med seg eit lytteeksempel. Alternativt kan faglæraren ha lyttemateriell til disposisjon om det i løpet av fagsamtalen blir naturleg å ta utgangspunkt i kompetansemålet om lytting.
[bookmark: _Hlk126921282]Lyttemateriellet kan ta utgangspunkt i eksamensoppgåva, men det er ikkje obligatorisk, jf. om at eleven skal vere førebudd på å vise kompetanse innanfor heile læreplanen. Lyttemateriellet kan vere ukjend for eleven før eksamen.
Faglæraren kan nytte ulikt lyttemateriell til ulike elevar, med utgangspunkt i at den enkelte elev skal få vist så mykje kompetanse som mogleg.
[bookmark: _Hlk127394149]Kva for eit lyttemateriell det er snakk om eller kven som hadde det med til eksamen er ikkje det avgjerande. Det sentrale er at faglæraren og ekstern sensor skal finne ut kva som er eleven sin kompetanse i faget på eksamen, kor det å forstå ut frå det ein lyttar til utgjer eitt kompetansemål i læreplanen i både engelsk og framandspråk. 
Om det blir teke i bruk lyttemateriell, skal det inngå i dei inntil 30 minutta eleven har til rådigheit. Eit lyttemateriell skal ikkje bli gitt som et tillegg til gjennomføringa av eksamen. 
[bookmark: _Toc181168501][bookmark: _Hlk149642708]4.11	Særskild tilrettelegging av eksamen
Elever som har behov for særskild tilrettelegging skal få lagt forholda til rette slik at dei kan få vist kompetansen sin i kompetansemåla i faget, sett i lys av teksten om faget i læreplanen. Tiltaka skal, så langt som mogleg, vera tilpassa eleven sine behov. Eksempel på utfordringar som kan gje rett til særskild tilrettelegging er synsvanskar, talevanskar eller høyrslevanskar. Tilretteleggingstiltak kan vera:
· utvida tid.
· opplesen tekst.
· forstørra tekst.
· oppgåva vert gjennomgått på teiknspråk eller i punktskrift.
Tilrettelegginga skal ikkje vera så omfattande at det ikkje vil være mogleg for sensorane å vurdera eleven sin kompetanse i faget. Tilrettelegginga skal heller ikkje gje ein elev fordeler framfor dei andre elevane. Hensikta med tilrettelegginga er å sørge for større grad av rettferd ved at utgangspunktet for elevane er meir likt. 
Dersom eit tema er knytt til eit kompetansemål der det er krav om skriftlege eller munnlege ferdigheiter i faget, må denne ferdigheten, så langt det er mogleg, bli prøvd. Det gjeld og for elevar som har særskilte behov for tilrettelegging. For eksempel kan utvida tid vera til hjelp for ein elev som har talevanskar. 
Særskild tilrettelegging ved eksamen er eit enkeltvedtak. Rektor avgjer om eleven har rett på særskilt tilrettelegging, og eventuelt kva slags tilrettelegging som skal gjevast. Rektor si avgjersle skal takast på bakgrunn av innspel frå eleven og føresette. I dei fleste tilfella har rektor i utgangspunktet tilstrekkeleg informasjon om eleven sine utfordringar. I nokre tilfelle vil rektor be eleven/føresette om å levere dokumentasjon, for eksempel frå lege. Det er ikkje et krav om at eleven har enkeltvedtak om spesialundervisning eller at eleven har visse diagnosar for å få innvilga særskild tilrettelegging ved eksamen.  
Eleven har klagerett på rektor sitt enkeltvedtak, jf. forskrift til opplæringslova § 3-29. Eleven kan klaga på eit eventuelt avslag om særskild tilrettelegging. Dersom eleven får innvilga særskild tilrettelegging, kan eleven likevel klage dersom eleven er ueinig i sjølve tilretteleggingstiltaka som rektor har bestemt.  
[bookmark: _Toc181168502][bookmark: _Hlk149642742]4.12	Fritak frå eksamen
Elevar som er fritekne frå vurdering med karakter i et fag, skal ikkje delta på eksamen i faget.
Rektor kan, etter søknad frå føresette, frita ein elev frå eksamen dersom det eksisterer tungtvegande grunnar.


[bookmark: _Toc181168503][bookmark: _Hlk149642765]5	Under eksamen

[bookmark: _Toc181168504]5.1	Munnleg eksamen
Munnleg eksamen skal vare i inntil 30 minutt per elev.
Ved lokalt gitt eksamen er det munnleg eksamen i desse faga:
· engelsk
· fordjuping engelsk
· fordjuping norsk
· framandspråk
· KRLE
· norsk
· samfunnsfag
[bookmark: _Toc181168505][bookmark: _Hlk149642828]5.2	Munnleg-praktisk eksamen
Munnleg-praktisk eksamen skal vare i inntil 45 minutt per elev. I tillegg til fagsamtalen og ein eventuell digital presentasjon, skal eleven gjera eit praktisk arbeid/ei praktisk øving. Den praktiske delen skal sjåast i samanheng med fagsamtalen. Korleis den praktiske delen av eksamen vil vera og kor lang tid den vil ta, varierer ut i frå korleis praktisk kompetanse i faget er skildra i dei ulike læreplanane. Eleven skal på førehand få vite kor stor del av eksamen som skal vere praktisk.
Eit døme på praktisk del av eksamen er at i matematikk skal eleven kunne laga, løysa og forklara likningssett knytt til praktiske situasjonar. Eit anna døme er at i forklaringa av kjerneelementer i naturfag, står det at naturfag skal opplevast som eit praktisk fag ved at elevane skal forstå, skape og bruke teknologi, inkludert programmering og modellering. 
Ved lokalt gitt eksamen er det munnleg-praktisk eksamen i desse faga:
· arbeidslivsfag
· fordjuping matematikk
· matematikk
· naturfag

[bookmark: _Toc181168506]5.3	Individuelt, par eller gruppe
I utgangspunktet vert det lagt opp til at den enkelte elev gjennomfører eksamen individuelt. Elevane må få informasjon om moglegheita til å gjennomføre eksamen i par eller i gruppe før dei skal gjennomføre prøveeksamen. Elevar kan, etter at eksamenspartia er offentleggjort for elevane, velje om dei vil gjennomføre eksamen i par eller i gruppe, men elevane må bli informert om at det er den enkelte elev sin kompetanse i faget som skal vurderast. 
Dersom to eller fleire elevar går opp til eksamen i par/gruppe, skal ein ikkje multiplisere tidsramma for ein enkeltelev med talet på elevar som gjennomfører eksamen i par/gruppe. Faglæraren har eit handlingsrom til å komme fram til tidsramma når meir enn ein elev gjennomfører eksamen saman. Faglæraren kan rådføre seg med rektor om korleis eksamen kan organiserast på ein god måte for elevane, og skal informere ekstern sensor og elevane om korleis eksamen skal gjennomførast. Ved behov, bør sensorane og elevane inngå avtale om pause undervegs i eksamineringa. 
Dersom to elevar går opp til munnleg-praktisk eksamen i par, vil eksamen vare i inntil 90 minutt. Elevane og sensorane bør inngå avtale om pause undervegs i eksamineringa.  
[bookmark: _Toc181168507]5.4	Fagsamtalen
Faglæraren har ansvaret for og styrer kommunikasjonen med eleven under eksamen. Den eksterne sensoren kan stille avklarande og utdjupande spørsmål ved avslutninga av samtalen. Elevane må vera informert om rollefordelinga mellom ekstern sensor og faglærar. Ekstern sensor har ansvar for å ta notat under kvar eksaminasjon.
Hensikta med eksamen er å gje eleven moglegheit til å vise kompetanse i så stor del av faget som mogleg. Sensorane må derfor stille spørsmål eller leia samtalen slika at eleven får høve til å vise breiast mogleg kompetanse i faget. Ein eksamen som berre prøver ut nokre kompetansemål, vil vera i strid med dette prinsippet. Sensorane sine grunnhaldningar skal vera å leita etter den kompetansen eleven har i faget, ikkje leita etter den kompetansen eleven ikkje har. 
[bookmark: _Hlk117850663]Sjølv om tema/problemstilling i eksamensoppgåva i utgangspunktet dekkjer ein del av faget, og sjølv om eleven har gjort eit utval i form av vinkling av fagstoffet, må eleven vera førebudd på å bli prøvd i andre delar av faget. Det heng saman med kravet om at eleven kan prøvast i fleire og relevante deler av læreplanen enn det som kan lesast direkte ut av førebuingsdelen, jf. forskrift til opplæringslova § 3-22. I praksis betyr det at faglærar og sensor, med mål om å la eleven få vise så mykje kompetanse i faget som mogleg, kan spørje eleven om anna enn det som er direkte knytt til formuleringa i eksamensoppgåva til eleven. Kor stor del av læreplanen som skal prøvast til eksamen, vil variera blant anna ut frå eksamensform, tidsramme og korleis kompetansemåla er formulert.    
Fordi karakteren skal setjast på individuelt grunnlag, skal eleven få resultatet sitt direkte etter at ekstern sensor og faglærar har diskutert seg fram til karakter. Ved ueinigheit, har ekstern sensor det siste ordet. Det vil seie at elev A skal få sin karakter før elev B begynner sin eksamen. For elevar som går opp i par eller gruppe, kallar sensorane først inn elev A som får sin karakter, og deretter elev B og så vidare.
[bookmark: _Toc181168508][bookmark: _Hlk149644273]5.5	Presentasjon og fagsamtale
Elevar kan velje å innleie eksamen med ein digital presentasjon, der dei greier ut om si løysning av eksamensoppgåva. Presentasjonen skal ikkje utgjere meir enn ein tredjedel av eksamenstida. Dersom eleven går utover tida som er avsett til presentasjonen, bør faglæraren stoppe presentasjonen og gå over til fagsamtalen.
Presentasjonen er eit utgangspunkt for fagsamtalen. Fagsamtalen fungerer som ei utdjuping og drøfting av tema som eleven har introdusert i presentasjonen. 
Den faglege kompetansen eleven viser i presentasjonen skal telja med i det samla vurderingsgrunnlaget. Det presentasjonstekniske skal ikkje vera ein del av vurderingsgrunnlaget, med mindre eit fag har kompetansemål som omhandlar dette. Eit eksempel er læreplanen i samfunnsfag, kor eit kompetansemål seier at eleven skal presentera funn frå eigne undersøkingar ved bruk av digitale verktøy. 
[bookmark: _Toc181168509][bookmark: _Hlk149644302]5.6	Grunnlaget for vurdering
Grunnlaget for vurdering av elevens kompetanse ved eksamen er kompetansemåla etter 10. trinn, sett i lys av teksten om faget i læreplanen. 
Unnataket er faget matematikk, kor det er fastsett kompetansemål både etter 8. trinn, 9. trinn og 10. trinn. Eksamensoppgåvene ved lokalt gitt eksamen skal i hovudsak ta utgangspunkt i kompetansemåla etter 10. trinn, men faglæraren kan trekke inn kompetanse som eleven viser knytt til enkelte kompetansemål frå tidlegare trinn dersom faglæraren vurderer det som relevant for at eleven skal få vist sin kompetanse i så stor del av faget som mogleg.
[bookmark: _Toc181168510][bookmark: _Hlk149644333]5.7	Hjelpemiddel
Det er eleven som bestemmer korleis sin eksamen skal organiserast innanfor ramma av tema/problemstilling i oppgåva og tida som er tilgjengeleg. Kva som vil vera relevant å ta med som bidrag for at eleven skal få vist kompetansen sin, vil variera ut frå dei ulike eigenartane til faga og ut frå korleis eleven har valt å løyse eksamensoppgåva. Det er opp til eleven å vurdera om det er hensiktsmessig å ha med kjelder/gjenstandar, notat eller liknande på eksamen.  
Det er mogleg å ha med ein digital presentasjon med tilhøyrande notatark, men det er ikkje obligatorisk å innleie eksamen på denne måten. Viss det under den digitale presentasjonen skulle oppstå tekniske problem med skulen eller eleven sitt utstyr, må eleven likevel vera førebudd på å kunne gjennomføra eksamen utan digital presentasjon. Tida som går med til klargjering av IT-utstyr som skal nyttast i eksamensrommet, reknast ikkje som en del av eksamenstida.
[bookmark: _Toc181168511][bookmark: _Hlk149644374]5.8	Bortvising
Elever som hindrar eller forstyrrar gjennomføringa av eksamen kan visast bort, jf. forskrift til opplæringslova § 3-33. Eleven skal få eit varsel først. Bortvising skal avgjerast av rektor og er et enkeltvedtak som kan klagast på til Statsforvaltaren. Eleven skal gjevast moglegheit til å uttale seg for rektor før rektor eventuelt fattar enkeltvedtaket om bortvising.

[bookmark: _Toc181168512][bookmark: _Hlk149644402]5.9	Elevar som ikkje møter/som kjem for seint
Førebuingsdelen er ein del av eksamen. Elevar som har dokumentert fråver på førebuingsdelen har då og automatisk rett til dokumentert fråver eksamensdagen. Elevar som likevel ønskjer å delta på eksamen sjølv om dei har dokumentert fråver på førebuingsdagen, får gjennomføre og bli vurdert. Elevar som har udokumentert fråver på førebuingsdagen, må møte på eksamensdagen.

Elevar som møter for seint på eksamensdagen skal, så langt det er mogleg, få gjennomføre eksamen. For eksempel kan eleven eksaminerast til slutt, etter at resten av eksamenspartiet er ferdig. 

Dersom ein elev ikkje møter til eksamen, skal rektor etterlysa eleven ved å ringa heim. Elevar som møter etter at eksamensdagen er avslutta eller som ikkje møter, skal registrerast som «ikkje møtt» på karakterlista. Eleven kan få sin eksamen utsett dersom han eller ho kan dokumentere at fråværet skuldast uventa forhold som han eller ho ikkje kan lastast for.

Ein elev som vert sjuk på førebuingsdagen og/eller på eksamensdagen, må melda frå til rektor snarast, og levera legeerklæring same dag. Ein elev som trekkjer seg etter at eksamineringa har starta, skal bli vurdert som om eleven har gjennomført eksamen.

[bookmark: _Toc181168513][bookmark: _Hlk149644448]6	Etter eksamen

[bookmark: _Toc181168514]6.1	Dokumentasjon
Ekstern sensor sine notat skal oppbevarast av ekstern sensor i minst seks månader. Notata kan bli etterspurt i samband med klage. 
[bookmark: _Toc181168515][bookmark: _Hlk149644719]6.2	Listeføring og honorar
Skulen har ansvar for å administrera listeføring og løn i samband med lokalt gitt eksamen. Ekstern sensor og rektor skriv under karakterlistene ved avslutning av eksamensdagen. 
Ekstern sensor skal bli honorert i tråd med Jærnettverket sitt honorarskjema, som blir oppdatert i mai, i etterkant av lønsoppgjeret. Sjølv om ein elev ikkje møter på eksamen, skal ekstern sensor bli honorert for talet elevar som eksamensskolen i forkant av eksamensdagen har informert den eksterne sensoren om. I eit tilfelle kor ekstern sensor må vente fordi ein eller fleire elevar kjem for seint til eksamen, og kor desse får gjennomført sin eksamen seinare enn det som var planlagt på eksamensdagen, skal ekstern sensor bli honorert ekstra for ventetida. Ekstern sensor gjer saman med rektor på eksamensskolen ein skjønnsmessig vurdering om kor mykje honorar som skal leggjast til. Ved usemje, kan enten rektor på eksamensskolen eller rektor ved avgivarskolen (ved at ekstern sensor har teke opp problemstillinga ved å gå tenesteveg) ta problemstillinga opp med eksamensansvarleg i kommunen. Rektor ved privatskole tek problemstillinga opp med koordinator i Jærnettverket.
[bookmark: _Toc181168516][bookmark: _Hlk149644751]6.3	Klage på lokalt gitt eksamen
Ved klage på lokalt gitt eksamen kan ikkje eleven få endra på karakteren. Eleven kan berre klage på at det er gjort ein formell feil som har hatt noko å seie for eksamensresultatet. Formelle feil kan vera at eleven ikkje fekk vite karakteren før neste elev starta sin eksamen, eller at eleven har blitt distrahert av at faglæraren eller ekstern sensor openbart ikkje følgjer med.
Retningslinjer ved klage på formell feil:
· Klagefristen er ti dagar frå det tidspunkt eleven fekk vita karakteren av ekstern sensor.
· Ei eventuell klage skal til rektor. Eleven kan enten klage munnleg eller levere ei skriftleg klage. Dersom elevar i par eller gruppe ønskjer å klage, må kvar elev levere si individuelle klage til rektor.  
· Rektor innhentar uttale frå faglærar og ekstern sensor, og sender desse saman med klagen og sin eigen uttale til klageinstansen, som er Statsforvaltaren i Rogaland. Det er viktig at uttalene gjev eit godt og beskrivande bilete av eksamenssituasjonen, og at det vert svara på det eleven klager på. 
· Eleven skal ha kopi av uttalene frå faglærar, ekstern sensor og rektor
· Statsforvaltarens si avgjersle er endeleg og kan ikkje klagast på
· Viss eleven får medhald i klagen, skal karakteren annullerast.
· Viss klagebehandlinga fører til endring av vitnemålet, skal det skrivast eit nytt vitnemål. I så fall må eleven levera tilbake det første vitnemålet. 

[bookmark: _Toc181168517][bookmark: _Hlk149644803]6.4	Evaluering av eksamensgjennomføringa
Rektor leiar eit evalueringsmøte dagen etter eksamen. Alle faglærarane som hadde ansvar for eit eksamensparti skal delta. Rektor skal notere alle eventuelle avvik i eksamensgjennomføringa. Dette tek rektor med seg i sitt evalueringsmøte/sin dialog med eksamensansvarleg i sin kommune. Rektor på privatskole tek det vidare til koordinator. Evalueringsmøte/dialog med eksamensansvarleg i kommunen (koordinator for rektor i privatskole) skal skje kort tid etter gjennomført eksamen.
Jærnettverket sender ut spørsmål i Forms til alle eksterne sensorar etter lunsj på eksamensdagen. Det er obligatorisk å gi svar. Eksamensansvarleg i den enkelte kommune sender til lærarane på sine skolar. Lærarane på privatskolane mottek Forms-undersøkinga frå koordinator.   

